Канон  святителю

Феодосию  Черниговскому

Память  празднуем  9  (22)  сентября

Тропаръ,  глас  4-й

Преудобре=н  во  архиере=ех,  святи=телю  Феодо=сие,  был  еси=  свети=ло  своему=  ста=ду,  та=же  преста=вился  еси=  в  ве=чныя  Оби=тели.  Умоли=  у  Престо=ла  Царя=  Сла=вы  изба=витися  нам  от  находя=щих  на  ны  зол  и  спасти=ся  душа=м  на=шим,  свя=те,  моли=твами  твои=ми.

КАНОН,  глас  8-й

Песнь  1

Ирмос:  Во=ду  проше=д,  я=ко  су=шу,  и  еги=петскаго  зла  избежа=в,  изра=ильтянин  вопия=ше:  Изба=вителю  и  Бо=гу  на=шему  пои=м.

Припев:  Святи=телю  о=тче  наш  Феодо=сие,  моли=  Бо=га  о  нас.

Приими=  хвале=ние,  от  уст  недосто=йных  тебе=  приноси=мое,  и  возда=ждь  те=плыми  твои=ми  моли=твами  к  Бо=гу,  чту=щим  святу=ю  па=мять  твою=,  о=тче  на=ш  Феодо=сие.

Святи=телю  о=тче  наш  Феодо=сие,  моли=  Бо=га  о  нас.

От  ю=ности  Го=спода  возлюби=л  еси=,  чистоту=  непоро=чну  сохраня=я,  от  де=тства  Тому=  прилепи=лся  еси=  чи=стою  твое=ю  душе=ю,  в  простоте=  и  незло=бии  се=рдце  твое=  соблюда=я.  Те=мже  и  ча=до  Бо=жие  вои=стинну  был  еси=,  свя=те  Феодо=сие.

Слава:  Бла=го  есть  му=жу,  егда=  во=зьмет  яре=м  в  ю=ности  свое=й,  глаго=лет  Писа=ние.  Сему=  глаго=лу  после=дуя,  с  ра=достию  и=го  Госпо=дне  от  ю=ности  восприя=л  еси=  и  был  еси=  и=нок  преизря=дный,  блаже=нне  Феодо=сие.

И  ныне:  Пресвята=я  Де=во,  Ма=ти  Бо=жия,  Засту=пнице  на=ша  непосты=дная,  спаси=,  услы=ши  нас,  страстьми=  лю=те  одержи=мых,  и  даждь  ру=ку  по=мощи  моли=твами  Твои=ми.

Песнь  3

Ирмос:  Небе=снаго  кру=га  Верхотво=рче,  Го=споди,  и  Це=ркве  Зижди=телю,  Ты  мене=  утверди=  в  любви=  Твое=й,  жела=ний  кра=ю,  ве=рных  утвержде=ние,  Еди=не  Человеколю=бче.

Святи=телю  о=тче  наш  Феодо=сие,  моли=  Бо=га  о  нас.

Блаже=ни  ни=щии  ду=хом,  глаго=лет  Госпо=дь,  сему=  спаси=тельному  глаго=лу  внима=я,  па=че  всех  доброде=телей  нищету=  духо=вную  потща=лся  еси=  стяжа=ти,  преподо=бне,  возлюби=в  ту=ю  я=ко  огра=ду  кре=пкую  от  вся=каго  искуше=ния  и  я=ко  Боголюбе=зную  ма=терь  всех  доброде=телей.

Святи=телю  о=тче  наш  Феодо=сие,  моли=  Бо=га  о  нас.

Позна=в,  я=ко  от  послуша=ния  ражда=ется  смире=ние,  от  смире=ния  же  безстра=стие,  всем  се=рдцем  возлюби=л  еси=  послуша=ние,  во  всем  во=лю  свою=  и  злы=я  по=мыслы  отсека=я.  Те=мже  и  безстра=стия  дости=гл  еси=,  угото=вав  ду=шу  твою=  в  чи=стую  оби=тель  Ду=ха  Пресвята=го.

Слава:  Кро=тость  ве=лию  стяжа=л  еси=,  Богому=дре  Феодо=сие,  вся  ско=рбная  благоду=шне  претерпева=я,  вся=кую  оби=ду  и  уничиже=ние  в  молча=нии  любо=вию  покрыва=я.  Сего=  ра=ди  и  прия=л  еси=  насле=дие  на  земли=  живы=х,  иде=же  пра=веднии  во  ве=ки  пребыва=ют,  сла=вяще  Го=спода  Иису=са.

И  ныне:  Не  и=мамы  дерзнове=ния  к  Сы=ну  и  Бо=гу  Твое=му,  Пресвята=я  Влады=чице,  не  и=мамы  дерзнове=ния  и  к  Тебе=,  Пренепоро=чная,  грехми=  при=сно  оскверня=еми,  а=ще  не  Сама=  Ты,  Премилосе=рдая  Ма=ти,  воззове=ши  нас,  заблу=ждших,  к  покая=нию,  наде=ждею  спасе=ния  отрева=ющи  от  нас  вся=кое  уны=ние  и  разлене=ние.

Господи,  помилуй  (трижды).

Седален,  глас  4-й

Яви=лся  еси=  свети=льник  благода=тный,  о=тче  наш  Феодо=сие,  ти=хим  све=том  смире=ния  и  любве=  сия=яй  и  нас  любо=вию  твое=ю  озаря=яй.  Те=мже  и  мы,  любо=вию  чту=ще  па=мять  твою=,  вопие=м  ти:  моли=  о  нас,  святи=телю  Бо=жий,  новоя=вленный  чудотво=рче.

Слава,  и  ныне:  Мно=гими  прегреше=нии  ум  помраче=н  иму=ще,  вопие=м  ко  Твое=му  кре=пкому  заступле=нию,  Богоро=дице  Де=во:  просвети=  о=чи  душ  на=ших  и  возсия=й  нам  покая=ния  зарю=,  моли=твами  уго=дника  Твоего=  святи=теля  Феодо=сия,  еди=на  Чи=стая  и  Благослове=нная.

Песнь  4

Ирмос:  Ты  моя=  кре=пость,  Го=споди,  Ты  моя=  и  си=ла,  Ты  мой  Бог,  Ты  мое=  ра=дование,  не  оста=вль  не=дра  Отча  и  на=шу  нищету=  посети=в.  Тем  с  проро=ком  Авваку=мом  зову=  Ти:  си=ле  Твое=й  сла=ва,  Человеколю=бче.

Святи=телю  о=тче  наш  Феодо=сие,  моли=  Бо=га  о  нас.

Не=мощию  отягче=н  и  ста=ростию  претружде=н  быв,  архипа=стырь  Ла=зарь  пе=рвее  убо  сослужи=теля,  последи=  же  и  насле=дника  себе=  устроя=ет  тя,  святи=телю  Феодо=сие,  и  це=ркви  Черни=говстей  свети=льника,  ю=же  моли=твами  твои=ми  просвеща=й  во  вся  ве=ки.

Святи=телю  о=тче  наш  Феодо=сие,  моли=  Бо=га  о  нас.

Вои=стинну  че=сти  и  вла=сти  святи=тельския  досто=ин  яви=лся  еси=,  о=тче  Феодо=сие,  сло=вом  прему=др  быв,  житие=м  же  доброде=телен,  в  Боже=ственных  Писа=ниих  иску=сен  и  слове=сныя  о=вцы  наставля=ти  зело=  дово=лен.

Слава:  Благоче=стием  украша=яся,  и  в  духо=внем  жи=тельстве  всем  лю=дем  страны=  Черни=говския  изве=стен  быв,  единоду=шне  те=ми  избра=н  был  еси=  в  вели=кое  служе=ние  Це=ркви  Бо=жией,  о=тче  Феодо=сие,  Юже  и  ны=не  назира=й  твои=ми  моли=твами.

И  ныне:  Мно=го  мо=жет  моли=тва  пра=веднаго  поспе=шествуема,  глаго=лет  Иа=ков,  брат  Госпо=день.  Мно=го  мо=жет  и  моли=тва  святи=теля  Феодо=сиа,  споспе=шествуема  Твое=ю  Ма=тернею  моли=твою,  Пресвята=я  Влады=чице  Богоро=дице:  еси=  бо  предста=тельство  и  покро=в  и  заступле=ние  на=ше,  Благода=тная.

Песнь  5

Ирмос:  Вску=ю  мя  отри=нул  еси=  от  лица=  Твоего=,  Све=те  Незаходи=мый,  и  покры=ла  мя  есть  чужда=я  тьма  окая=ннаго,  но  обрати=  мя  и  к  све=ту  за=поведей  Твои=х  пути=  моя=  напра=ви,  молю=ся.

Святи=телю  о=тче  наш  Феодо=сие,  моли=  Бо=га  о  нас.

Ра=довахуся  лю=дие  гра=да  Черни=гова,  зря=ще  тебе=  све=тлостию  са=на  святи=тельскаго  облече=на,  и  ку=пно  со  архипа=стырем  Ла=зарем  престо=лу  благода=ти  Бо=жия  предстоя=ща,  и  преподо=бныя  своя=  ру=це  о  па=стве  возде=юща,  и  Христа=  благодаря=ще,  сердцы=  свои=ми  умили=шася.

Святи=телю  о=тче  наш  Феодо=сие,  моли=  Бо=га  о  нас.

Образ  был  еси=  всей  богода=нней  па=стве  твое=й,  сло=вом  и  житие=м,  любо=вию  и  ду=хом,  ве=рою  и  чистото=ю.  Сего=  ра=ди  не  то=чию  о=вцы  твоя=  любо=вию  к  тебе=  прилепля=хуся,  но  и  иносла=внии  тя  я=ко  челове=ка  Бо=жия,  о=тче  наш  Феодо=сие,  почита=ху.

Слава:  Па=стырь  вои=стинну  до=брый  слове=сному  ста=ду  твоему=,  святи=телю  Феодо=сие,  был  еси=,  ду=шу  твою=  за  о=вцы  твоя=  положи=ти  гото=вый.  Те=мже  и  яви=лся  еси=  оби=димым  у=бо  засту=пник  непреобори=мый,  пра=вды  же  ревни=тель  неустраши=мый,  си=льных  ми=ра  сего=  с  любо=вию  облича=я  и  пасо=мых  свои=х  оте=чески  вразумля=я,  заблу=ждшия  же  на  путь  пра=вый  прему=дре  наставля=я.

И  ныне:  Умерщвле=нную  ду=шу  мою=  оживи=,  па=дшую  возста=ви,  уязвле=нную  исцели=,  ум  мой  просвети=,  искуше=ний  во=лны  укроти=,  Ма=ти  Бо=жия,  Де=во  Пресвята=я,  и  спаси=  мя  моли=твами  Твои=ми,  Пречи=стая.

Песнь  6

Ирмос:  Моли=тву  пролию=  ко  Го=споду  и  Тому=  возвещу=  печа=ли  моя=,  я=ко  зол  душа=  моя=  испо=лнися  и  живо=т  мой  а=ду  прибли=жися,  и  молю=ся,  я=ко  Ио=на:  от  тли,  Бо=же,  возведи=  мя.

Святи=телю  о=тче  наш  Феодо=сие,  моли=  Бо=га  о  нас.

От  ю=ности  и=нок  преизря=дный  быв,  и=ноческия  оби=тели  с  любо=вию  созида=л  еси=,  и  вся  на  по=льзу  жития=  и=ноческаго  в  тех  благоустроя=л  еси=,  всех  при=сно  к  Бо=гу  наставля=я  оте=ческими  твои=ми  поуче=ньми,  о=тче  наш,  Феодо=сие  Богому=дре.

Святи=телю  о=тче  наш  Феодо=сие,  моли=  Бо=га  о  нас.

Благоле=пне  ду=шу  твою=  во  храм  Ду=ха  Бо=жия  доброде=тельми  устроя=я,  благоле=пие  До=му  Бо=жия  возлюби=л  еси=  и,  всеусе=рдное  попече=ние  о  том  име=я,  еще=  и  хра=мы  но=вы  созида=л  еси=  во  сла=ву  Творца=  и  Бо=га,  мир  весь  несказа=нною  красото=ю  благоукраси=вшаго.

Слава:  Ра=достию  Ангельскою,  святи=телю  Бо=жий,  ра=довался  еси=,  егда=  ча=да  твоя=  во  и=стине  ходя=ща  ви=дел  еси=,  и,  я=коже  оте=ц  чадолюби=вый,  се=рдцем  твои=м  о  заблужда=ющихся  скорбе=л  еси=  и  о  спасе=нии  всех  моли=тву  твори=л  еси=,  вся  любо=вию  объе=мля  и  о  всех  предста=тельствуя,  о=тче  наш,  святи=телю  Феодо=сие.

И  ныне:  Прииди=те,  вси  ве=рнии,  припаде=м  к  те=плей  Засту=пнице  ро=да  на=шего,  Ма=тери  Бо=жией,  и  во  умиле=нии  се=рдца  воззове=м:  Пресвята=я  Влады=чице  Богоро=дице,  покры=й  нас  благода=тным  покрово=м  Твои=м  и  моли=твами  Твои=ми  изба=ви  нас  от  вся=каго  зла.

Господи,  помилуй  (трижды).  Слава,  и  ныне:

Кондак,  глас  4-й

Па=стырей  Нача=льнику  Христу=  труди=лся  еси=,  святи=телю  Феодо=сие,  на  па=жити  духо=вней  слове=сныя  твоя=  о=вцы  пита=я,  и  целе=бен  дар  от  Христа=  Спа=са  прия=л  еси=,  во  е=же  не=мощи  душе=вныя  и  теле=сныя  цели=ти  всех  с  ве=рою  к  тебе=  приходя=щих.  Те=мже  и  ны=не,  свя=те,  моли=ся,  всем,  и=мя  твое=  призыва=ющим,  от  наве=тов  вра=жиих  спасти=ся  и  поми=ловатися  душа=м  нашим.

Икос

Дар  Бо=жий  вои=стинну  яви=лся  еси=  земли  Росси=йстей,  свя=те  Феодо=сие,  от  ю=ности  бо  себе=  Бо=гу  возложи=в,  по=двигом  до=брым  до  конца=  подвиза=лся  еси=,  и  дарова=ния  ве=лия  прия=л  еси=,  благода=ти  сосу=д  быв  избра=нный.  Те=мже  я=ко  в  житии=  твое=м,  та=ко  наипа=че  по  блаже=ннем  успе=нии,  предстоя=  Престо=лу  Пресвяты=я  Тро=ицы,  со  дерзнове=нием  возде=еши  преподо=бныя  твоя=  ру=це  о  па=стве  твое=й,  и  о  всей  Росси=йстей  те=пле  моля=ся.  Сего=  ра=ди,  с  ве=рою  и  любо=вию  к  тебе=  притека=юще,  вси  скорбя=щии  неоску=дно  утеше=ние  прие=млют  и  боля=щии  исцеле=ний  сподобля=ются.  С  ни=миже  и  мы  тебе=,  я=ко  чадолюби=вому  отцу=,  взыва=ем:  моли=,  свя=те,  о  призыва=ющих  и=мя  твое=,  от  наве=тов  вра=жиих  спасти=ся  душа=м  на=шим.

Песнь  7

Ирмос:  Отроцы  евре=йстии  в  пещи=  попра=ша  пла=мень  дерзнове=нно  и  на  ро=су  огнь  преложи=ша,  вопию=ще:  благослове=н  еси=,  Го=споди  Бо=же,  во  ве=ки.

Святи=телю  о=тче  наш  Феодо=сие,  моли=  Бо=га  о  нас.

При=сно  поуча=яся  па=мяти  сме=ртней,  непреста=нно  жела=л  еси=  Крест  Госпо=день  пред  очесы=  твои=ми  держа=ти,  Его=же  воображе=ние  и  в  пути=  неразлу=чно  пред  тобо=ю  пребыва=ше,  во  е=же  всегда=  от  се=рдца  взыва=ти  ко  Го=споду:  благослове=н  еси=,  Го=споди  Бо=же,  во  ве=ки.

Святи=телю  о=тче  наш  Феодо=сие,  моли=  Бо=га  о  нас.

И  по  сме=рти,  я=ко  жив  сый,  благода=тию  Бо=жиею,  с  ча=ды  твои=ми  пребыва=еши,  и  по  преставле=нии  твое=м  па=стырь  до=брый  тем  явля=ешися,  о=тче  Феодо=сие,  в  со=нных  виде=ниих  неве=дущия  в  ве=ре  наставля=я  и  всех  вопи=ти  науча=я:  благослове=н  еси=,  Го=споди  Бо=же,  во  ве=ки.

Слава:  В  це=рковь  Бо=жию  ходи=ти  и  моли=тися  боля=щему  и=ноку  повеле=л  еси=,  о=тче  Феодо=сие,  во  сне  тому=  предста=в  и  оте=чески  того=  вразумля=я,  грехи=  его=  воспомяну=л  еси=,  к  покая=нию  призыва=я,  и  исцеле=ние  тому=  пода=л  еси=,  да  вы=ну  сла=вит  Го=спода:  благослове=н  еси=,  Го=споди  Бо=же,  во  ве=ки.

И  ныне:  Разсе=яся  ум  мой,  одебеле=  се=рдце,  немоществу=ет  мое=  произволе=ние.  Влады=чице  Богоро=дице,  умилосе=рдися  о  мне  гре=шнем,  исцели=  ду=шу  мою=  и,  я=ко  Блага=го  Спа=са  моего=  Блага=я  Ма=ти,  спаси=  мя,  да  вы=ну  вопию=  Ему=:  Благослове=н  еси=,  Го=споди  Бо=же,  во  ве=ки.

Песнь  8

Ирмос:  Ангели  и  Небеса=  на  Престо=ле  Сла=вы  Седя=щаго  и  я=ко  Бо=га  непреста=нно  Сла=вимаго,  благослови=те,  по=йте  и  превозноси=те  Его=  во  ве=ки.

Святи=телю  о=тче  наш  Феодо=сие,  моли=  Бо=га  о  нас.

Кто  по  достоя=нию  мо=жет  пове=дати  вся  чудеса=  твоя=,  святи=телю  Феодо=сие,  и  неиму=щим  тебе=  боля=щим  явля=ешися  врач  преизря=дный,  всех  призыва=я  испове=дати  Сла=ву  Бо=га,  прославля=ющаго  святы=я  Своя=  и  превозноси=маго  во  ве=ки.

Святи=телю  о=тче  наш  Феодо=сие,  моли=  Бо=га  о  нас.

Стужа=емым  от  духо=в  нечи=стых  засту=пник  и  прибе=жище  яви=лся  еси=,  святи=телю  Феодо=сие,  прогоня=я  си=лою  Бо=жиею  вся=кое  де=йство  бесо=вское  от  и=же  с  ве=рою  к  тебе=  притека=ющих,  да  сла=вится  Имя  Бо=жие  во  ве=ки.

Слава:  Имя  твое=,  святи=телю  Феодо=сие,  я=ко  ми=ро  излия=нное,  я=коже  благоуха=ние  рая=  Бо=жия  по  лицу=  всея=  земли=  Росси=йския  обно=сится,  услажда=я  сердца=  ве=рующих  и  призыва=я  в  ра=дости  духо=вней  воспева=ти  Го=спода,  превозноси=маго  во  вся  ве=ки.

И  ныне:  Не  пре=зри  моле=ний  раб  Твои=х,  Ма=ти  Бо=жия,  приими=  моли=твы  на=ша  ра=ди  уго=дника  Твоего=,  святи=теля  Феодо=сиа,  и  принеси=  ко  Престо=лу  Сы=на  и  Бо=га  Твоего=,  да  сла=вится  Имя  Его=  от  всея=  тва=ри  во  ве=ки.

Песнь  9

Ирмос:  Тя,  Неискусобра=чную  Ма=терь  Бо=га  Вы=шняго,  Тя,  па=че  ума=  ро=ждшую  сло=вом  вои=стинну  Бо=га,  вы=шшую  пречи=стых  Сил,  немо=лчными  славословле=нии  велича=ем.

Святи=телю  о=тче  наш  Феодо=сие,  моли=  Бо=га  о  нас.

Я=ко  цели=тель  преми=лостивый,  свя=те  Феодо=сие,  не  то=чию  призыва=ющим  тя  боля=щим  ми=лостивне  вне=млеши,  но  и  при=сных  их  послу=шаеши,  и  по  ве=ре  тех  ско=рый  врач  боля=щим  явля=ешися,  всех  ми=луя  и  утеша=я,  на  всех  щедро=ты  твоя=  преизоби=льне  излива=я.

Святи=телю  о=тче  наш  Феодо=сие,  моли=  Бо=га  о  нас.

Вои=стинну  ди=вна  и  па=че  сло=ва  чудеса=  твоя=,  Феодо=сие  о=тче  наш,  яви=л  бо  ся  еси=  сла=ва  Це=ркве  Росси=йския,  Правосла=вныя  ве=ры  Небе=сный  пропове=дник,  и=стины  же  свиде=тель  непрело=жный.

Слава:  Свя=тче  Бо=жий,  уго=дниче  Христо=в,  ми=лости  неистощи=мое  сокро=вище,  при=зри  на  не=мощи  моя=,  исцели=  ду=шу  мою=,  страстьми=  зле  обурева=емую,  исцели=  и  те=ло  мое=,  немощьми=  обложе=нное,  да  просла=влю  в  тебе=  благода=ть  и  милосе=рдие  Христа=  Бо=га,  Ди=внаго  во  святы=х  Своих.

И ныне:  К Тебе=,  Премилосе=рдая  Ма=ти,  возношу=  мое=  гре=шное  се=рдце,  пред  Тобо=ю,  Благода=тная,  поверга=ю  не=мощи  души=  и  те=ла  моего=:  моли=твами  Твои=ми  заступи=  и  поми=луй  мя.

